
КРЫЖ ПАКУТАЎ
НА ДЗЯДЫ Ў КУРАПАТАХ БУДЗЕ АДНОЎЛЕНЫ КРЫЖ,
ЗЛАМАНЫ ВАНДАЛАМІ

ДЗЕНЬ РЫГОРА
БАРАДУЛІНА

СКОКІ
З МЯДЗВЕДЗЕМ
ВЫНІКІ САМІТУ СНД НА СТАР. 4 ПРЭЗЭНТАЦЫЯ НА СТАР.5

Створаны грамадскі камі­
тэт дзеля аднаўлення Крыжа
пакутаў у Курапатах. Гэта ад­
былося ў той жа дзень, калі
стала  вядома  пра  чарговы
акт вандалізму на мемарыяле
– у панядзелак увечары. Уз­
началіў  камітэт  Зянон  Паз­
няк.

Крыж  быў  усталяваны  ў
Курапатах, на месцы масавых
расстрэлаў у сталінскія гады,
29  кастрычніка  1989  году.
Праўда пра Курапаты стала
вядомая за год да гэтага, дзя­
куючы Пазьняку, які абнаро­
даваў вынікі археалагічных
раскопак ва ўрочышчы.

“На Дзяды гэты крыж буд­
зе  адноўлены.  Гэта  вайна
супраць беларускай культу­
ры і беларускай нацыі. Зразу­
мела,  што  гэта  не  проста
крымінальнікі  робяць,  а
людзі, якіх накіроўваюць. У
гэтай справе вельмі важная
ініцыятыва  грамадскасці.
Дзяржаўныя органы фактыч­
на  адмовіліся  выконваць
свае функцыі для аховы гэ­
тай  тэрыторыі,  аховы  магі­
лаў. Ніхто так не абароніць
сябе, як сам народ”, – заявіў
лідэр Кансерватыўна­хрысці­
янскай партыі БНФ у інтэрв’ю
Радыё Свабода.

Між тым, прынятае рашэн­
не выбіць на былым заклад­
ным  камені  ў  Курапатах
надпіс: “Ахвярам сталінізму”.
Аб гэтым у панядзелак паве­

даміў  гісторык  Ігар  Кузня­
цоў. Тэкст на закладной ме­
талічнай пліце, якая знікла з
каменя  ўвосені  2005  году  і
была адноўленая сіламі гра­
мадскасці сёлета, гаворыць,
што згодна з Пастановай Са­
вета  Міністраў  БССР  ад  18
студзеня 1989 году ў лясным
масіве  ў  Курапатах  будзе
ўзведзены  помнік  ахвярам
рэпрэсіяў  1937­га  –  1941
гадоў. Паколькі прайшло ўжо
18 гадоў, сказаў гісторык, а
помніка дагэтуль няма, гра­
мадскі аргкамітэт па ўвекаве­
чанні памяці ахвяраў сталін­
ізму  вырашыў,  захаваўшы
закладную пліту, выбіць ад­
мысловы надпіс і тым самым
зрабіць гэты камень мемары­
яльным знакам.

29  кастрычніка,  напярэ­
дадні Дзядоў, у Беларусі чар­
говы раз будзе адзначацца
Дзень памяці ахвяраў палі­
тычных рэпрэсіяў. А ў нядзе­
лю, ужо ў 19­ы раз запар, ад­
будзецца шэсце ў Курапаты.

Паводле СМІ

Ад рэдакцыі
Сёлета  гэта  ўжо  другі  ці

трэці выпадак вандалізму ў
Курапатах.  (Перад тым зла­
малі  “лаву  Клінтана”,  апа­
ганілі крыжы). Усяго такіх вы­
падкаў  было  шмат.  А  калі
ўспомніць яшчэ фашысцкія
свастыкі на мемарыяле “Яма”

Зламаны крыж «Пакутнікам Беларусі», Мінск, 8 кастрычніка
2007 году.

і на ўваходзе ў штаб­кватэру
партыі БНФ, чорныя плямы
на  сценах  консульства  Эс­
тоніі…І  ніводнага  разу
міліцыя не затрымала нікога
ў  сувязі  з  гэтымі  акцыямі.
Хоць часам  іх арганізатары
пакідалі свае “візіткі” на мес­
цы  злачынства  –  улёткі  за
подпісам НБП, напрыклад.

Мы  не  ведаем,  ці  маюць
дачыненне да ўсіх гэтых ак­
цыяў  расійскія  нацыянал­
бальшавікі  або  нацыянал­
патрыёты. Вядома, аднак, што
нядаўна група юнакоў ладзі­
ла пікет каля расійскага па­
сольства ў Мінску, пратэстую­
чы супраць забойстваў акты­
вістаў антыфашысцкага руху

ў Расіі. (Такіх выпадкаў там
становіцца ўсё больш). Пікет
працягваўся  ўсяго  10
хвілінаў, пасля чаго малад­
зёны  разбегліся,  але  былі
вельмі хутка  і аператыўна
злоўленыя міліцыяй.

КДБ  Беларусі  на  сваім
сайце распавядае пра тое,
як моцна пацярпелі  “чэкі­
сты” ад рэпрэсіяў 30­х гадоў.
У сувязі з 70­й гадавінай па­
чатку масавых расстрэлаў у
Беларусі  праваахоўныя
органы маглі б паклапаціц­
ца  і аб тым, каб памяць аб
расстраляных у Курапатах
(не толькі чэкістах) ахоўва­
лася  належным  чынам.
Было б жаданне.

ЯКАЯ ЧАСТКА ГРАМАДСТВА МОЖА СТАЦЬ
АПІРЫШЧАМ БЕЛАРУСКАЙ “САЛІДАРНАСЦІ”?
РЫГОР СІТНІЦА, МАСТАК:

“КАЛІ ПРЫПЯЧЭ, ТАДЫ
САЛІДАРНАСЦЬ З’ЯВІЦЦА”
Апірышча для фармавання беларускай “Салідарнасці” можа
ўзнікнуць толькі ў пэўнай сітуацыі. Групаў, цалкам выразных
і сфармаваных, у нас, на вялікі жаль, няма. Яны ў нас вельмі
размытыя. Ці то сялянства, ці то рабочыя, ці то інтэлігенцыя.
На жаль, не сфармаваны сярэдні клас. І тыя, каго ў нас назы­
ваюць прадпрымальнікамі, гэта збольшага людзі, якія змага­
юцца за сваё выжыванне. А тыя, каго б мы маглі сапраўды на­
зваць прадпрымальнікамі, гэта людзі сістэмы, якія дбаюць не
пра салідарнасць, а пра свае асабістыя інтарэсы. Але ж, і пры
такой безнадзейнай, здавался б, сітуацыі, мы ведаем на прык­
ладзе 1991 году, як за адзін дзень могуць быць сфармаваныя
і стачкамы, і неверагодна адкуль возьмецца актыўнасць абса­
лютна аморфных да таго людзей. Так што пры пэўнай сітуа­
цыі гэта імгненна ўзнікне як бы само сабой. Гэта, як прысак
пад попелам. Нібыта няма. А дакраніся і адчуеш. У грамадстве
таксама гэта глыбока, але яно жывое. Калі прыпячэ, тады і з’я­
віцца. Пакуль не прыпякло.

КАНСТАНЦІН, МЕНЕДЖЭР:

“У БЕЛАРУСІ ПАКУЛЬ НЕ ГОРАЧА”
На сённяшні дзень, як мне здаецца, беларусы і салідарнасць
– гэта рэчы несумяшчальныя. Але ж узгадаем Польшчу 20­30
гадоў таму. Былі там і інтэлігенцыя, і студэнцтва, і сур’ёзныя
хлопцы з Гданьскай суднаверфі. І вось нешта пачалося, як у
кіпені бурбалкі пайшлі. А з чаго пачалося, ніхто і не заўважыў.
Салідарнасць узнікла ў грамадстве. Адбылося гэта тады, калі
час надыйшоў. А ў Беларусі, калі гэтую аналогію шукаць з
Польшчай, не тое, што пакуль не кіпіць, а нават і не горача.

АЛЯКСАНДР САСНОЎ, САЦЫЁЛАГ:

“УСЁ ЗАЛЕЖЫЦЬ АД СІТУАЦЫІ”
Усё залежыць ад сітуацыі ў грамадстве. Калі будзе нейкая на­
пружанасць, якая была напачатку 91­га, то база будзе вельмі
шырокая. Студэнты могуць выступіць, як запалкі. А асноўная
маса – гэта пралетарыят.

АЛЕНА, НАСТАЎНІЦА:

“МАГЧЫМА, ГЭТА МОЛАДЗЬ”
Гэта будучая моладзь. Якая сёння ходзіць у дзіцячы садок. А
заўтра пабачыць не толькі нармальную Польшчу і Нямеччы­
ну. Але і нармальную, еўрапейскую Ўкраіну. Ды нават Расію
больш нармальную пабачыць. І гэтую моладзь ужо не купіш
квітком  на  дыскатэку.  Яна  будзе  ведаць  цану  розным
БРСМам. Ёй не затлуміш мазгі па БТ. Пачакем гадоў 10­15.

ВІНЦУК ВЯЧОРКА, ЛІДЭР БНФ:

“НЕ “САЛІДАРНАСЦЬ”, АЛЕ
ПАРАЗУМЕННЕ РОЗНЫХ ГРУПАЎ”
Сёння гэты тэрмін, беларуская “Салідарнасць”, успрымаецца
як праект адной канкрэтнай палітычнай групы, і тут я не ве­
даю адказу. А калі гаварыць пра аналаг польскага масавага
руху, то, я думаю, у нас будзе  інакш. Бо мы жывем ужо ў
іншай эпосе. І цяперашняе беларускае грамадства, насуперак

задушэнню нацыянальнага адраджэння, эканамічнай ініцыя­
тывы неяк прымудраецца не толькі выжываць, але і структу­
равацца. З’яўляюцца групы сацыяльна­эканамічных інтарэ­
саў, з’яўляюцца групы палітычнага прадстаўніцтва, партыі. І
ўсё гэта, як толькі, дык адразу праявіцца і хутка разаўецца.
Таму, я думаю, у нас павінна быць, хутчэй, палітычнае паразу­
менне розных групаў вакол базавых каштоўнасцяў. Гэта не­
залежнасць Беларусі, дэмакратыя і еўра­атлантычны выбар.
Гэтае паразуменне і будзе асноўным маторам зменаў.

ВАЛЯНЦІН АКУДОВІЧ, ФІЛОСАФ:

“СЦЭНАР “САЛІДАРНАСЦІ”
Ў БЕЛАРУСІ НЕМАГЧЫМЫ”
Пакуль такой групы ў нас няма. Рабочы клас нацыянальная
праблематыка не цікавіць. Яго сапраўды кранаюць сацыяль­
ныя праблемы. Але калі ён і паўстане, дык паўстане за свае са­
цыяльныя каштоўнасці. Памятаеце, як у 91­м калоны прале­
тарыяту выйшлі на плошчу? Тады многія падмануліся. Хоць
тады і гучалі заклікі да свабоды і правоў чалавека, рабочыя
выйшлі зусім з іншымі мэтамі. З чаго гэта раптам беларускі
рабочы захацеў з раніцы не піва, а дэмакратыі? Яны выйшлі
з­за таго, што рэзка павысіліся кошты. Дробныя гандляры
таксама не могуць стаць такой сілай. Нават калі яны згурту­
юцца палітычна. Інтэлігенцыя не можа стаць базай “Салідар­
насці” у Беларусі, таму што Беларусь – не культурная нацыя.
У тым сэнсе, што беларусы, як нацыя, фармаваліся не на ат­
рыбутах культуры, а на сацыяльных праявах. Мы – сацыяль­
ная нацыя. Яна сфармаваныя працай, зямлёй, памкненнем да
дабрабыту. Моладзь сапраўды можа быць брадзілам. Але каб
грамадства аб’ядналася вакол моладзі? “Салідарнасць” гэта не
моладзь. Моладзь можа, як у сакавіку, стаць на плошчы... А
што далей? Беларусь залішне розьніцца ад Польшчы. Сцэнар
“Салідарнасці” ў Беларусі амаль немагчымы.

СЯРГЕЙ ХАРЭЎСКІ, ЖУРНАЛІСТ, КРАЯЗНАЎЦА:

“ГЭТА ТВОРЧАЯ ІНТЭЛІГЕНЦЫЯ”
Пойдзем ад адваротнага. Відавочна, што гэтай часткай ніяк
не можа стаць калгаснае сялянства. Не могуць быць і нашы
рабочыя. Яны цалкам залежаць ад дзяржавы і панічна баяц­
ца зменаў формы ўласнасці. А рэформы, безумоўна, прывя­
дуць да скарачэння рабочых месцаў. Настаўніцтва? Яно цал­
кам залежнае ад начальства. Больш бяспраўнай касты ў нас
няма. Патэнцыйна гэта маглі б быць так званыя  іпэшнікі.
Дробная буржуазія. Яны прадэманстравалі здольнасць да са­
маарганізацыі і да нейкіх акцый. Але іхныя дэмаршы маюць
у грамадстве нулявы водгук. Пагатоў, такой часткай не можа
быць войска, бо там і не пахла ніколі нічым беларускім. Такім
чынам, бачу толькі адну сілу. Як і дваццаць гадоў таму, гэта
творчая інтэлігенцыя. Як гэта ні смешна гучыць. Але дзякую­
чы антыбеларускай, антыкультурнай палітыцы, наша творчая
інтэлігенцыя куды менш сёння залежыць ад дзяржавы, чым
інтэлігенцыя савецкага часу. Найбольш таленавітыя творцы
маюць больш магчымасцяў гаварыць. І, што важней за маса­
васць, маюць магчымасць трапна і дакладна сфармуляваць
сваё “не”. Трапнае слова, малюнак, песня можа зрабіць куды
больш, чым маніфестацыя ці страйк.

Апытанне наступнага тыдня: «Якія назвы вуліц вы б
змянілі найперш і чаму?» Пішыце нам на СМС і e-mail. Адрас
знойдзеце на апошняй старонцы.

МІЖНАРОДНАЯ
АМНІСТЫЯ:
«БЕЛАРУСЬ –
АДЗІНЫ КАТ»

У звароце з нагоды Еўра­
пейскага  Дня  супраць  смя­
ротнага  пакарання  Міжна­
родная праваабарончая ар­
ганізацыя Amnesty  Interna­
tional  зноў  звярнулася  да
ўладаў РБ з заклікам «неадк­
ладна ўвесці мараторый на
смяротныя прысуды і іх выка­
нанне».  Паводле  Amnesty
International,  Беларусь  —
адзіная краіна ў рэгіёне, дзе
дагэтуль выконваюцца смя­
ротныя прысуды.

Справаздача  Amnesty
International аб сітуацыі ў гэ­
тай  галіне  ў  краінах  СНД
носіць назву «Садружнасць
незалежных дзяржаваў: Бела­
русь – адзіны кат».

Арганізацыя называе смя­
ротнае  пакаранне  «най­
больш жорсткім, бесчалавеч­
ным  і  прыніжальным  відам
пакарання, які з’яўляецца не­
зваротным і ад якога могуць
пацярпець  невінаватыя».
Яшчэ ніхто не давёў, што вы­
шэйшая  мера  пакарання
зніжае  ўзровень  злачын­
насці.

За апошнія два гады смя­
ротнае пакаранне скасавалі
ў чатырох дзяржавах: Альба­
ніі, Кіргізстане, Руандзе і на
Філіпінах. На сёння смярот­
нае пакаранне дэ­юрэ альбо
дэ­факта скасавалі ў 133 краі­
нах свету. У 64 краінах пака­
ранне яшчэ захоўваецца.

«Беларусь  з’яўляецца
апошняй дзяржавай у СНД, а
таксама ў Еўропе і Цэнтраль­
наазіяцкім рэгіёне ў цэлым,
якая захоўвае смяротнае па­
каранне на заканадаўчым уз­
роўні  і  прымяняе  яго  на
практыцы. Беларускія суды
па­ранейшаму  выносяць
смяротныя прысуды, а засуд­
жаных па­ранейшаму кара­
юць смерцю. Статыстычныя
звесткі аб выкананых смярот­
ных прысудах адсутнічаюць у
адкрытым доступе. Прысуд
прыводзіцца  ў  выкананне
шляхам  стрэлу  ў  патыліцу
асуджанага з агнястрэльнай
зброі. Сваякам не кажуць пра
дату смерці і месца пахаван­
ня асуджанага», — паведам­
ляе Amnesty International.

Паводле Радыё Свабода

Гарадскія ўлады Мінска далі дазвол на правядзенне 14-га кастрычніка «Еўрапей-
скага маршу» ў беларускай сталіцы. Марш пачнецца а 14-й гадзіне каля Прэзіды-
юма Акадэміі навук і завершыцца на плошчы Бангалор.
На здымку: арганізатары маршу (злева направа) Аляксандр  Мілінкевіч, Анатоль Лябедзька,
Віктар Івашкевіч і Вінцук Вячорка  праводзяць прэс-канферэнцыю ў сядзібе БНФ. Мінск, 10 кастрыч-
ніка 2007 году.

У мінулым нумары мы па­
ведамлялі пра таямнічы візіт
расійскага алігарха Рамана
Абрамовіча  ў  Беларусь.  25
верасня ён прыляцеў з Лон­
дана ў Мінск на ўласным са­
малёце і правёў у беларускай
сталіцы тры з паловай гадзі­
ны. Пра мэты візіту нідзе не
паведамлялася.

Але, як пазней прызнаўся
“Комсомольской  правде”  в
Беларуси”  дырэктар  прад­
стаўніцтва  кампаніі  “Слав­
нефть” у Мінску Сяргей Шаў­
чэнка, Раман Абрамовіч аб­
мяркоўваў  з  Аляксандрам
Лукашэнкам  перспектывы
інвестыцыйнай дзейнасці ў
РБ. Паводле словаў Шаўчэнкі,
Абрамовіч гатовы “выгадна
ўкласці свой капітал”. Гавор­
ка,  верагодна,  ідзе  пра
мільярды даляраў. Падрабяз­
насці  перамоваў  у  афіцый­
ным друку не паведамляюц­
ца.

Ясна, што расійскі алігарх

не мог здзейсніць падобны
візіт без дазволу Крамля. Вя­
дома таксама, што Масква за­
цікаўленая  ў  набыцці
расійскім капіталам шэрагу
важных беларускіх прадпры­
емстваў – такіх, як НПЗ у Ма­
зыры і Полацку, ці Белтранс­
газ.

Але варта адзначыць яшчэ
адну  акалічнасць,  на  якую
мала  хто  звярнуў  увагу.  20
верасня  кіраўнік  Беларусі
падпісаў указ № 442, які дае
права літоўскаму АТ “Ханер”
выступіць  інвестарам. Указ
тычыцца  праекту  рэканст­
рукцыі  кінастудыі  “Бела­
русьфільм” і стварэння вакол
яе архітэктурнага комплексу.
Як піша агенцтва АФН, пра­
ектаванне і будаўніцтва аб’­
ектаў на плошчы ў некалькі
гектараў, у тым ліку на тэры­
торыі вайсковага гарадка ў
Калодзішчах (куды выносіцца
аўтабаза кінастудыі)   будзе
весціся  за  кошт  сродкаў

літоўскага інвестара. Кашта­
рыс,  як  і  іншыя  падрабяз­
насці праекту, не раскрыва­
юцца. Ды й пра сам праект у
прэсе пісалася вельмі скупа.
Інвестара ж, як заўсёды, выб­
ралі  ў  адміністрацыі  прэзі­
дэнта, а не ў выніку адкрыта­
га конкурсу.

Варта дадаць, што курыра­
ваць праект даверана нова­
му  дырэктару  кінастудыі,
даўняму  паплечніку  Лука­
шэнкі Ўладзіміру Замяталіну,
што  гаворыць  аб  важнасці
здзелкі.

Важна,  аднак,  і  тое,  што
цяперашняй уладзе, выгля­
дае, абсалютна ўсё адно, ад­
куль прыйдуць грошы ў Бе­
ларусь – з Усходу ці з Захаду.

І  нядаўні  візіт  прэм’ер­
міністра Сідорскага ў Літву
сведчыць аб тым, што пошук
замежных  інвестыцыяў  і
інвестараў працягваецца.

А.У.

АБРАМОВІЧ І ЛІТВА:
ХТО ДАСЦЬ БОЛЬШ?

Суседзі

ЕЎРАПЕЙСКІ МАРШ ЗА СВАБОДУ

СКОКІ З МЯДЗВЕДЗЕМ
ЛУКАШЭНКА СТАЎ НАПАЛОВУ “КАЛЯРОВЫМ”

Расія імкнецца адбуда-
ваць вертыкальную

структуру на прасторах
СНД. Дзеля гэтага яна

гатовая рабіць саступкі
сваім васалам. Але кошт

гэтых саступак можа
быць занадта дарагім.
У мінулыя выходныя ў ста­

ліцы Таджыкістана Душанбэ
адбыўся чарговы сход кіраў­
нікоў краінаў СНД. Гэтым ра­
зам  яны  таксама  абмярко­
ўвалі пытанні, звязаныя з Еў­
разійскім  эканамічным  су­
польніцтвам (ЕўрАзЭс) і Арга­
нізацыяй дамовы аб калек­
тыўнай бяспецы (АДКБ).

Абедзве гэтыя інтэграцый­
ныя  структуры  збольшага
існавалі на паперы. Аднак ця­
пер  Расія  імкнецца  на­
поўніць  іх  рэальным  змес­
там. Натуральна, кіраўніком
ЕўрАзЭс  і  АДКБ  Крэмль  ба­
чыць сябе, хоць фармальна
першую структуру ўзначаліў
на бліжэйшы год Казахстан, а
другую – Арменія. У СНД да
наступнага саміту будзе стар­
шыняваць  Кыргызстан.  Так
бы мовіць – кожнай сястры­
цы па завушніцы…

Дарэчы, выканаўчым сак­
ратаром СНД стаў не Вешня­
коў,  супраць  кандыдатуры
якога катэгарычна выступаў
Лукашэнка, а Лебедзеў, які да
гэтага  ўзначальваў  Службу
знешняй  разведкі  РФ.  (На
ягонае месца Пуцін прызна­
чыў экс­прэм’ера Фрадкова.)
Галоўны  сэнс  гэтай  “ракі­
роўкі”  бачыцца  ў  тым,  што
Крэмль  імкнецца  паўсюль
ставіць сваіх людзей, каб кан­
траляваць сваіх партнёраў.

А каб зрабіць “калектыў­
ныя структуры” больш пры­
вабнымі для іх, Масква абя­
цае ўдзельнікам інтэграцый­
ных праектаў шэраг прыві­
леяў. У прыватнасці, яны змо­
гуць  набываць  расійскую
зброю па ўнутраных цэнах.
Гэта прывабная перспектыва
для  некаторых  кіраўнікоў
дзяржаваў. Аднак самім дзяр­
жавам гэта можа каштаваць
занадта дорага.

Некаторыя ўжо паспелі ах­
рысціць АДКБ ў “АнтыНАТО”.

Аднак выглядае, што сэнс гэ­
тай арганізацыі — у  іншым.
Усур’ёз цягацца з Паўночна­
Атлантычным альянсам АДКБ
не  ў  стане.  Яна  вырашае
іншыя задачы, у прыватнасці,
забеспячэнне  расійскага
ўплыву на постсавецкай пра­
сторы, у тым ліку, праз вайс­
ковыя магчымасці.

Справа ў тым, што цяпер у
АДКБ будуць стварацца свае
“міратворчыя” сілы.  І тэарэ­
тычна  яны  ўжо  маюць  маг­
чымасць умешвацца ў падзеі,
якія адбываюцца на тэрыто­
рыях  дзяржаваў­удзельніц
Дамовы.

“Галоўнае, што ў выпадку
ўзнікнення  сітуацыі,  якая
пагражае стабільнасці і ўнут­
ранай бяспецы адной з дзяр­
жаваў АДКБ, наша арганіза­
цыя здольная абысціся ўлас­
нымі  сіламі,  без  усялякага
знешняга ўмяшальніцтва” –
патлумачылі маскоўскай га­
зеце «Коммерсантъ» у мас­
коўскай штаб­кватэры арган­
ізацыі.

“Без знешняга ўмяшальні­
цтва” – гучыць прыгожа. Але
на практыцы гэта азначае —
без санкцыі Арганізацыі Аб’­
яднаных Нацыяў.

У  Масквы  багаты  досвед
“міратворчых”  аперацыяў.
Дастаткова  ўзгадаць  Венг­
рыю ў 1956­м годзе, Чэхію ў
1968­м...  Грамадзяне  гэтых
краін дагэтуль “удзячныя” за
“братэрскую дапамогу”.

Галоўны  клопат  Крамля,
які  ён  не  саромееца  агуч­
ваць,  —  гэта  не  дапусціць
новых “каляровых рэвалю­
цыяў”  у  краінах  СНД.  Гэты
тэрмін ужо так зацяганы пра­

пагандай,  што  варта  нага­
даць яго пачатковы сэнс.

У  2004  годзе  ва  Ўкраіне,
нягледзячы на шалёны пра­
пагандысцкі ціск з боку Мас­
квы і спробу забіць дэмакра­
тычнага кандыдата Віктара
Юшчанку, на выбарах пера­
магла  апазіцыя.  Падкант­
рольны тагачасным уладам
Цэнтрвыбаркам паспрабаваў
сфальшаваць вынікі галаса­
вання  і  абвесціў  перамож­
цам прэм’ер­міністра Віктара
Януковіча.  Але  грамадзяне
Ўкраіны не пагадзіліся з такім
падманам.  Сотні  тысяч  вы­
барцаў выйшлі на вуліцы Кіе­
ва  і заставаліся на знакамі­
тым Майдане на працягу ме­
сяца – пакуль улады не сас­
тупілі. Былі прызначаныя пе­
равыбары, дзе галасы лічылі
ўжо сумленна. У выніку пера­
мог Віктар Юшчанка.

Вось  і  ўсё.  Такім  чынам,
Масква, заяўляючы, што яна
супраць “каляровых рэвалю­
цыяў”, фактычна распісваец­
ца ў тым, што яна супраць дэ­
макратычных выбараў у су­
седніх дзяржавах.

Любую  перамогу  апазі­
цыйных сілаў у любой краіне
крамлёўскія стратэгі здоль­
ныя палічыць “каляровай рэ­
валюцыяй”.  І  задзейнічаць
“міратворчы”  кантынгент
АДКБ.  Вельмі  небяспечная
перспектыва.

Дык навошта гэта кіраўні­
кам  іншых краінаў? Яны ба­
чаць, што выгаду ад Дамовы

ў выглядзе таннай расійскай
зброі можна атрымаць ужо
цяпер. А Таварыш Мядзведзь
можа й не прыйдзе.

У прыватнасці, беларускае
кіраўніцтва ўжо пачало рас­
кручваць Расію на дадатко­
выя прывілеі. Ужо пасля самі­
ту памочнік прэзідэнта Бела­
русі Валеры Рыбакоў заявіў
“Інтэрфаксу”, што адсутнасць
узгодненых пазіцыяў у фар­
маванні цэнаў на энергарэ­
сурсы можа стаць перашко­
дай на шляху стварэння паў­
навартаснага мытнага саюзу
ў межах Еўразійскай эканам­
ічнай супольнасці. Маўляў,
давайце нафту і газ па ўнут­
рырасійскіх  коштах,  альбо
застанецца ваш ЕўрАзЭс на
паперы, як і раней.

Але  гэтыя  гульні  з  мядз­
ведзем надта небяспечныя.
Крэмль – не дабрачынная ар­
ганізацыя.  Яго  цяперашнія
гаспадары атабарыліся там
надоўга  і маюць досыць аг­
рэсіўныя планы на будучыню.
Між іншым, і сам Лукашэнка
для іх ужо напалову “каляро­
вы”. Таму ў перспектыве но­
выя  функцыі  АДКБ  могуць
быць скіраваныя не толькі на
абарону яго ўлады, але і на­
адварот. Хто ў гэтым сумня­
ецца,  хай  перачытае  пад­
ручнік гісторыі сярэдзіны ХХ
стагоддзя.

Валеры Філін

Фота з архіву рэдакцыі.

«Крэмль не
дабарачынная

арганізацыя.
Яго гаспадары

атабарыліся
там надоўга і

маюць
агрэсіўныя

планы»

ДЗЕНЬ НАСТАЎНІКА
“ПЯЦІКНІЖЖА” РЫГОРА БАРАДУЛІНА

У нядзелю ў касцёле свя­
тых Сымона і Алены ў Мінску
адбылася прэзентацыя пяці
кніг  народнага  паэта  Бела­
русі Рыгора Барадуліна. Гэта
былі новыя перапрацаваныя
выданні зборніка «Ксты» на
беларускай і англійскай мо­
вах, кніга паэзіі «Быць», прыс­
вечаная Чарнобылю, зборнік
перакладаў класічнай паэзіі
Кітая, Японіі і Ўетнама «Гукан­
не паэзіі Ўсходу», а таксама
кніга «Малітва ветру», куды
ўвайшлі пераклады вершаў з
кніг «Ксты» і «Быць» на япон­
скую мову.

“Малітва ветру” была вы­
дадзеная ў Японіі. Усе астат­
нія з названых кніг выйшлі з
дапамогаю Чырвонага касцё­
ла.

Перад  прэзентацыяй  у
касцёле адбылася  імша. Па­
колькі ўрачыстасць адбыва­
лася ў першую нядзелю каст­
рычніка,  калі  адзначаецца
прафесійнае свята настаўні­
каў, яна прагучала ў іх гонар.
Але акрамя таго,  імша была
прысвечаная таксама Рыгору
Барадуліну  і ўсім  іншым бе­
ларускім пісьменнікам, што
выглядае ў наш час глыбока
сімвалічна. Як сказаў ксёндз­
магістр  Уладзіслаў  Заваль­
нюк, гэта “падзяка ўсім, хто
сапраўды ўстае фундаментам
у  выхаваньні  і  станаўленні
нашага народа”.

А вось што распавёў Ры­
гор Барадулін падчас свайго

выступу: “Я дужа рады і шчас­
лівы быць у святыні. Так лёс
распарадзіўся, што я нарадз­
іўся  ў  35­м  годзе,  у  часы
знішчэння рэлігіі, знішчэння
ўсяго. І быў праездам ксёндз
ва Ўшачах, які аксціў мяне.
Касцёлам  было  неба.  Мяне
пад небам ксціў ксёндз. Пасля
мяне лёс узнагародзіў самай
высокай узнагародай, я быў
прыняты  Папам  Рымскім
Янам Паўлам Другім.  І было

прыемна чуць з вуснаў Папы
Рымскага выдатную беларус­
кую мову. Наша мова была і
будзе жыць праз Бога, праз
Біблію».

Паводле СМІ.

Ад рэдакцыі:
Калі  гэты  нумар  газеты

выйдзе ў свет, ужо будзе вя­
домае імя лаўрэата Нобелеў­

скай прэміі па літаратуры за
2007 год. За ўвесь час  існа­
вання гэтай найпрэстыжнай
прэміі ёю не быў уганарава­
ны яшчэ ніхто з беларускіх
пісьменнікаў. Але хто б ні ат­
рымаў яе сёлета, ці ў наступ­
ныя гады, большасць твор­
чай грамадскасці перакана­
ная: больш годнай кандыда­
туры ад Беларусі на прэмію
Нобеля, акрамя як Рыгор Ба­
радулін, няма.

Рыгор Барадулін падпісвае свае кнігі падчас прэзентацыі. Мінск, 7 кастрычніка 2007 году.

У пятніцу 12 кастрычніка ў
Нобелеўскім  інстытуце  ў
Осла будзе абвешчаны лаўрэ­
ат Нобелеўскай прэміі міру.
Сёлета сярод намінантаў на
атрыманне гэтай ганаровой
прэміі 181 кандыдат, з якіх
135  прыватных  асобаў  і  46
арганізацый.

Па шматгадовай традыцыі,
Нобелеўскі камітэт нічога не

паведамляе  ні  пра  прэтэн­
дэнтаў,  ні  пра  арганізацыі,
якія іх вылучылі.

Але, як стала вядома пра­
ваабарончаму цэнтру «Вяс­
на», сярод прэтэндэнтаў на
Нобелеўскую прэмію міру, які
патрапіў ў шорт­ліст — віцэ­
прэзідэнт Міжнароднай фе­
дэрацыі  правоў  чалавека
(FIDH), вядомы беларускі пра­

ваабаронца  Алесь  Бяляцкі.
Нагадаем,  што  ў  мінулым
годзе Алесь Бяляцкі быў вы­
лучаны на гэтую ганаровую
прэмію і нават трапіў у шорт­
ліст (спіс найбольш верагод­
ных прэтэндэнтаў).

Раней паведамлялася, што
сярод  прэтэндэнтаў  2007
году  яшчэ  адзін  беларус,
старшыня Беларускай сацы­

ял­дэмакратычнай Грамады,
былы старшыня Вярхоўнага
Савету  Беларусі  Станіслаў
Шушкевіч.

Таксама ў другі раз на Но­
белеўскую  прэмію  ў  галіне
літаратуры намінаваны паэт
Рыгор Барадулін.

spring96.org

АДРАЗУ ТРЫ БЕЛАРУСЫ ПРЭТЭНДУЮЦЬ
НА НОБЕЛЕЎСКІЯ ПРЭМІІ 2007 ГОДУ

УРАЧЭБНЫЯ ТАЙНЫ Саюздрук
АЛЬБО “БЕЛАРУСЫ” Ў ІРВАНЫХ ДЖЫНСАХ

Як робяцца хваліТРЭБА ЕХАЦЬ У ЛЫНТУПЫ
АБО НЕ ПАДАВАЙЦЕ АДЖЫКІ ДА ВІНАГРАДУ

На Радыё Свабода ў пера­
дачы “Вольная студыя” паэт
Дранько­Майсюк сказаў з го­
нарам прыблізна так: “Раней
я пісаў сам для сябе. А цяпер
я ведаю, што ў мяне ёсць мае
чытачы, якія чакаюць менаві­
та  маіх  вершаў  і  для  іх  я
пішу”. Гэтаксама можа пахва­
ліцца і Радыё Свабода – з яго
праграм выразна відаць, што
радыё  мае  сваіх  слухачоў  і
для іх працуе. Вось на міну­
лым  тыдні  запусцілі  новы
праект – “Народны рэдактар”.
Слухач выбірае тэму, ацэнь­
вае праграмы, дае заданні.
Думаю,  што  гэта  будзе  не
толькі цікава слухачам, але і
карысна грамадскім дзеячам.
Сёння  такі  свет,  што  трэба

ўмець  не  толькі  добра
зрабіць, але і расказаць усім
пра гэта. Дык вось, працуючы
на радыё народным рэдакта­
рам,  можна  і  падвучыцца
правілам журналістыкі  і ве­
даць, як трэба сказаць, каб
было ўцямна і прыгожа.

А  што  на  іншых  радыёс­
танцыях, якая зваротная су­
вязь са сваім слухачом? На
Радыё Палонія ёсць дзве пе­
радачы – ліставанне са слуха­
чамі ды канцэрт па заяўках.
А вось у Рацыі ды Еўрарадыё,
прынамсі, па тых праграмах,
што  гучаць  на  частаце  612
Kh, не зразумела, ці маюць
яны слухачоў. Можа, я адзін
іх слухаю?

На Еўрарадыё па суботах

ёсць праграма “Аджыка­шоў”.
Аўтар  –  Дзяніс  Дзюба.  Ідэя
вельмі  добрая  –  дадаць  да
нашай не вельмі смачнай рэ­
чаіснасці трохі гумарыстыч­
нага перцу ды сатырычнага
часныку. Але як аджыку не
падаюць да вінаграду, так  і
жартаваць не з усяго можна.
Вось прыклад. Пачалі на Еў­
рарадыё, калі чытаюць праг­
ноз  надвор’я,  называць  не
толькі вялікія гарады, але  і
меншыя  –  Ашмяны,  Ліда,
Пінск. А Дзяніс Дзюба самас­
тойна паглядзеў на карту Бе­
ларусі, знайшоў там мястэчка
Лынтупы і давай прыкалвац­
ца:  “У  Мінску  –  столькі  і
столькі  паводле  таварыша
Цэльсія, у абласных гарадах

столькі,  а  ў  Лынтупах...”
Дзяніс, хлопцы мясцовыя мо­
гуць  не  ўпадабаць  такога
жарту, прыедуць у сталіцу ды
так уваляць, што адразу за­
хочацца ў Рыгу.

А што да мястэчка Лынту­
пы, дык не ўсё так проста. Ля­
жыць  яно  на  беларуска­
літоўскай мяжы і ў назве сва­
ёй хавае балтыйскія карані:
Lynas ­­ 1. вяроўка, шнур. 2.
рыба лін. Tupas – след, адбі­
так.  Так  што  смяяцца  тут
няма з чаго. А трэба ехаць у
Лынтупы і зрабіць пра іх ціка­
вы краязнаўчы нарыс.

Сяржук Вітушка

Віктар  Чыкін  у  газеце  “7
дней” каментуе апошнія ра­
шэнні  Мінгарвыканкама  аб
перайменаванні вуліцы Бер­
сана  ў  вуліцу  Вайніловіча.
Ягоны  каментар  нагадвае
звычайны данос.

“Берсон Cтанислав Игна-
тьевич (1895 г.р., уроженец
Варшавы), участник борьбы за
установление Советской вла-
сти на белорусской земле.
Один из руководителей Минс-
кой организации Социал-де-
мократии Королевства
Польского и Литвы (СДКПиЛ). С
1917 года член РКП (б). Комис-
сар ВРК Западного фронта.
Зам. председателя Минского
Совета рабочих и солдатских
депутатов. Нарком госконт-
роля первого правительства
БССР. Расстрелян польскими
оккупантами в 1919 году.

Войнилович Эдвард Адам
(1847 г.р., уроженец Минска):
Создатель Союза помещиков
Минской губернии. Избирался
депутатом губернской земс-
кой управы от «польской» (ка-
толической) курии. Поддержал
создание БНР и участвовал в
заседаниях ее Рады. Был сто-
ронником независимой Бела-
руси в союзе с Польшей. В его
доме прошел съезд, поднявший
Слуцкое восстание 1920 года.
Пожертвовал крупную сумму

на строительство в Минске
костела, названного в честь
его умерших детей Симеона и
Елены. Умер в 1928 году в эмиг-
рации в Польше.

Как видим, и господин Вой-
нилович, и товарищ Берсон в
истории Беларуси оставили
заметный след. Вот только в
отличие от депутатов я не
знаю, на каких весах можно
взвесить их вклад, чтобы оп-
ределить, кто из них более до-
стоин дать свое имя улице в
центре нашей столицы.”

Можа, галоўны рэдактар
тыднёвіка сапраўды не ведае,
як супаставіць унёсак Вайні­
ловіча, у выглядзе найпрыга­
жэйшага  мінскага  храма,  з
унёскам камісара Берсана? А
такія словы, як “БНР” і “Слуц­
кае паўстанне”, ды ўвогуле
“незалежная Беларусь” у вус­
нах галоўнага рэдактара гу­
чаць як абвінавачанне. Але
па справах вашых, таварыш
Чыкін, Вас ужо даўно ацанілі.

А “Народная газета” спаку­
шае беларускага тэлегледача
новым  меню  тэлеканала
“Лад”.

“У новым сезоне “ЛАД” па-
ранейшаму можна будзе назы-
ваць сямейным каналам. Упер-
шыню гледачам будзе прад-
стаўлена праграма аб здароўі
мужчын “Казанова”. Мужчынс-

кія праблемы будзе дапама-
гаць вырашаць сексолаг Ігар
Луханін, а таксама запроша-
ныя эксперты — сексолагі, уро-
лагі, андролагі, псіхолагі. Пер-
шымі тэмамі выпускаў ста-
нуць — “Мужчынскае даўгалец-
це”, “Алкаголь і секс”, “Фізкуль-
тура і здароўе”, “Імпатэнцыя”.
Раскрываць гледачам “Урачэб-
ныя тайны” ў суботнім
ранішнім эфіры будзе дапама-
гаць таксама доктар Цярэш-
чанка.

Дапамагаць жанчынам пас-
ля разводу будзе вядомы пра-
ект “Клуб былых жонак” з вяду-
чымі Ірынай Клімавай, Аўро-
рай, Валерыяй Кудраўцавай,
Верай Сотнікавай і Жанай
Эпле. Па пятніцах у 18.50 гляд-
зіце, як гераіні праграмы будуць
праходзіць спецыяльны рэабі-
літацыйны курс, які пазбаўляе
ад мінулых комплексаў, стра-
хаў, перажыванняў і дае
старт для новага жыцця”.

Карацей, збірайцеся, ша­
ноўныя  беларусы,  усёй  ся­
мейкай слухаць спрэчкі уро­
лагаў  і сэксолагаў на захап­
ляючыя тэмы імпатэнцыі і ал­
каголю. Толькі дзетак­дашка­
лятак не забудзьцеся паклі­
каць. А калісьці ж, зусім ня­
даўна,  “Лад”  часам  можна
было глядзець. На ім дэман­
страваліся французскія куль­

турніцкія праграмы і аніма­
цыйныя фільмы ў перакладзе
на беларускую мову.

А яшчэ “Народная газета”
знаёміць  нас  з  новымі  ВІА.
Адзін з іх называецца  вельмі
арыгінальна: “Беларусы”.

“— Мы можем выглядеть
по-разному! Мы выходим на
сцену в порванных джинсах и
пиджаках, рубашках с василь-
ками, белых костюмах. Имидж
у артистов должен быть
многогранным, как и само
творчество. И многие люди,
когда слышат о “Белорусах”,
представляют нас в нацио-
нальных костюмах, в лаптях.
Но мы представляем на сцене
образ современного белоруса,
который помимо того, что
модно одевается, так еще и
хорошо разбирается в музы-
ке”.

Вы можаце ўявіць у Гер­
маніі групу “Немцы”? Ці гурт
“Палякі” у Польшчы? У нас та­
кое магчыма. У нас найменне
тытульнай нацыі становіцца
словам арыгінальным, неза­
езджаным. Эказтычным, мож­
на сказаць. Толькі чамусьці
мне здаецца, што тыя сучас­
ныя беларусы, якія сапраўды
добра разбіраюцца ў музы­
цы, не клюнуць ні на рваныя
джынсы, ні на гэткую назву.

Алесь Канюціч

Невядомая
Беларусь

ВЯДРО ВАДЫ Стрэмкі
САПРАЎДНАЯ ЗМЕНА ЭПОХ

11 кастрычніка 1918 году
Рада Беларускай Народнай
Рэспублікі зацвердзіла Часо­
вую  Канстытуцыю  БНР.  Да
таго ўрад Антона Луцкевіча
гатовы быў увесці ў Беларусі
савецкую канстытуцыю пры
ўмове,  што  савецкая  Расея
прызнае незалежнасць БНР.
Аднак гэтага не адбылося  і
таму была зацверджана свая
ўласная беларуская Кансты­
туцыя.

13 кастрычніка 1881 году
ў  беларускім  мястэчку  Мір
выкладчык  тамтэйшае  гэб­
райскае  школы  Элізэр  Бэн
Егуда разам са сваімі сябрамі
пагадзіліся  міжсобку  гава­
рыць  выключна  на  іўрыце.
Такім чынам была адноўле­
ная старажытаная гэбрайс­
кая мова, што лічылася ўжо
мёртваю. Сёння іўрыт –дзяр­
жаўная мова ў  Ізраілі, на ёй
гавораць мільёны людзей.

14 кастрычніка ў Беларусі
– традыцыйнае свята Пакроў
або  Пакровы  ці  Пакравы.
Ягоная  назва  паходзіць  ад
“покрыва Божае Маці”. Існуе
мноства  народных  прыма­
вак, звязаных з Пакровам, бо
зямля гэтым часам “пакрыва­
лася  лістом  або  сняжком,
вада – лёдам, а пчала – мё­
дам”.

15 кастрычніка  ў  1817
годзе ў Швейцарыі, у горадзе
Салюр (Залатурн), памёр Та­
дэвуш Касцюшка. У Залатур­
не існуе музей Касцюшкі.

16 кастрычніка спаўняец­
ца  50  гадоў  беларускаму
барду і паэту Сержуку Сока­
лаву­Воюшу, які жыве ў ЗША.

17 кастрычніка 1696 году
нарадзіўся Аўгуст ІІІ – вялікі
князь  літоўскі  і  кароль
польскі,  адзін  з  колішніх
кіраўнікоў  нашага  краю.
Праўда, Аўгуст ІІІ не меў сваіх
палітычных  канцэпцыяў  і
таму кіравалі фаварыты. Цэн­
тральная  ўлада  амаль  не
дзейнічала,  а  мясцовыя
ўлады ў паветах праводзілі
сваю самастойную палітыку.
У  выніку  краіна  ўсё  больш
трапляла  ў  залежнасць  ад
Расеі. Калі ж Аўгуст ІІІ памёр у
1763 годзе,   частка Беларусі
ўжо была далучана да Расей­
скай імперыі.

Часам сярод навінаў, якія
здаюцца такімі важнымі – які
прызначаны новы міністр, які
курс  даляра,  колькі  кашта­
валі  на  аўкцыёне  майткі
Брытні Спірс, — цяжка выса­
чыць паведамленне аб падзеі,
якая  сапраўды  зменіць
жыццё  большасці  людзей.
Даўнавата ўжо, год ці болей
таму,  прамільгнуў  каро­
ценькі аповед пра выпраба­
ванне ў Японіі новага аўта­
мабіля з вадародным рухаві­
ком. Самаход гэты праехаў
100  кіламетраў  з  сярэдняй
хуткасцю 150 км/г, скарыс­
таўшы як паліва вядро вады.

Вядома, гэта не такая ўжо
сенсацыя – праца над такімі
рухавікамі вядзецца даўно.
Але ўсё ўпіраецца ў тое, што
яны яшчэ страшэнна дарагія,
дый не дужа бяспечныя. Цал­
кам верагодныя звесткі і пра
тое, што працы гэтыя штучна
тармозяцца “нафтагазавым
лобі”, якое баіцца, і небеспад­
стаўна,  страціць  грунт  пад
нагамі.

Мы не так часта задумва­
емся над тым, як тэхнічныя
вынаходніцтвы змяняюць не
толькі навакольны свет, але і
нас саміх. Развіццё тэкстыль­
най прамысловасці і даступ­
насць “гарадскога” адзення
знішчыла  народныя  строі.
Кнігадрукаванне ды фіксава­
нае  аўтарства  адправіла  ў
музей  фальклор.  Гуказапіс
зрабіў непатрэбным хатняе
прыватнае  музыкаванне.
Электронная пошта знішчыла
традыцыйныя лісты, якія за­

хоўваліся, перавязаныя шаў­
ковай  стужкай.  Практычна
знікла  паняцце  “рукапіс”.
“Выйшла ў паэта з­пад пяра”
цяпер завецца “з­пад клавія­
туры”. Працэс гэты незварот­
ны, яго “не спыніць, не стры­
маць”.

Аднак, сапраўдная змена
эпох  –  гэта  змена  крыніц
энергіі. Вугаль  і пара – ста­
годдзе 19­е, нафта, газ і элек­
трычнасць – 20­е. Новае ста­
годдзе фактычна яшчэ не па­
чалося менавіта таму, што мы
яшчэ ўсё карыстаемся такім
жа  бензінам  і  газам,  як  і
нашы бацькі і дзяды.

Сёння  з’явіліся  вельмі
важкія прычыны для паска­
рэння пошукаў альтэрнаты­
вы.  Справа  нават  не  ў  тым,
што запасы прыроднага газу
і  нафты  –  вычарпальныя.
Справа ў тым, хто імі валодае.
А валодаюць імі краіны, якія
не  могуць,  або  не  дужа  хо­
чуць  упісвацца  ў  сучасную
цывілізацыю з яе дэмакраты­
яй, свабодай слова ды пра­
вамі чалавека. Гаворка, вядо­
ма,  пра  Расею  ды  краіны
Блізкага Ўсходу. Усе ведаюць,
што Расея, як любяць пісаць
ейныя  патрыёты,  “устала  з
каленяў”  за  кошт  продажу
прыродных рэсурсаў. А сус­
ветны  тэрарызм  сілкуецца
“нафтадалярамі” з арабскіх
краін.

Патрэба – матка вынаход­
ніцтваў. Нафта­ і газаправоды
замест жыццядайных артэ­
рый зрабіліся ланцугамі, што
прывязваюць увесь астатні

свет да ўласнікаў свідравін. А
любыя ланцугі рана ці позна
бываюць  разарваныя.  Тым
больш, што для знішчэння гэ­
тай залежнасці патрэбна не
грубая сіла, а інтэлект.

Тое, пра што мы, звыклыя
людзі,  можам  здагадвацца,
кіруючыя эліты ведаюць на­
пэўна. Што застаецца рабіць
гаспадару тавару, які сёння
прыносіць  пэўны  даход,  а
заўтра,  у  лепшым  выпадку
паслязаўтра, не будзе мець
попыту? Вядома ж, выціснуць
як  найбольшую  выгаду  ця­
пер, а значыць, павысіць кош­
ты наколькі магчыма. Што  і
адбываецца цяпер з цэнамі
на газ і нафту. І зусім не таму,
што  расейцы  раптам  сталі
“не любіць беларусаў”. Рынак
не прызнае сэнтыментаў.

І  нам  застаецца  свідра­
ваць новыя дзіркі на дзягах,
бо кошты на ўсё растуць як
на  дражджах.  І  ў  бліжэйшы
час не знізяцца – пакуль тыя
вадародныя рухавікі будуць
удасканаленыя, пакуль змен­
іцца ўся інфраструктура... Не­
здарма ж існуе ці то японскі,
ці то кітайскі праклён – “каб
ты жыў у эпоху перамен”.

А ўсё ж слаўна, каб сімва­
лам надыходу 21­га стагод­
дзя было вядро вады, а не ку­
лямёт, як стагоддзя 20­га.

І ўсё ж шкода, што я ўжо
ніколі не прачытаю пры свят­
ле газоўкі ліст ад сваяка, які
заканчваецца  так  –  “пісаў
індус з гары Эльбрус, жду ат­
вета, як салавей лета”.

Алег Аблажэй

Фотафакт
Калісці  вучаніца  Віленс­

кай беларускай гімназіі На­
талля Арсеннева закахалася
ў настаўніка Максіма Гарэц­
кага. Паводле прызнання са­
мой паэткі, гэты момант стаў
вырашальным  у  яе  твор­
часці.  У  мінулую  суботу  на
будынку  згаданай  гімназіі
былі адкрытыя памятныя таб­
ліцы ў гонар класікаў бела­
рускай літаратуры М.Гарэц­
кага і Н.Арсенневай. Стварыў
табліцы скульптар Алесь Ша­
тэрнік. Сярод іншых выступіў
акадэмік Радзім Гарэцкі  (на
здымку).

 Фота газеты “Свабода”.

НАМ ЗАСТАЛАСЯ СПАДЧЫНА
РАЗВІТАННЕ З ЯЎГЕНАМ БУДЗІНАСАМ

4­га кастрычніка не стала
Яўгена Будзінаса – пісьменні­
ка,  выдаўца,  стваральніка
знакамітага музея “Дудуткі” ў
вёсцы  Дудзічы  Пухавіцага
раёна.

Тут,  у  Дудутках,  дзе  жыў
пісьменнік у апошнія гады,
адбылося развітанне. Згодна
з воляй нябожчыка труна на
нейкі час была ўсталяваная
на  расколатых  жаронцах
каля старога млына, галоўна­
га “музейнага экспаната”. Яго
Будзінас некалі разам з сяб­
рам­мастаком уласнымі ру­
камі  аднавіў  па  дошчачцы.
Потым  на  гэтым  млыне  па­
бывае шмат людзей, якія бу­
дуць прыязджаць у Дудуткі з
Беларусі і з­за мяжы, сярод іх
будуць пісьменнікі і мастакі,
палітыкі і дыпламаты, высокія
чыноўнікі і турысты.

У сярэдзіне 1990­х, калі да
ўлады прыйшоў Лукашэнка,
дзеячы кіраўніцтва справаў і
адміністрацыі разам з мясцо­
вай  вертыкаллю  хацелі  на­
класці руку на тое, што пас­
пеў  стварыць  пісьменнік  у
некалі занядбанай вёсцы. (У
прыватнасці, ён правёў сюды
нармальную дарогу за свае
грошы, заняў людзей народ­
нымі рамёствамі). А калі той
не саступіў, з помсты і зайзд­
расці спрабавалі зруйнаваць

старадаўні млын.
Тыя падзеі, а таксама палі­

тычныя норавы лукашэнка­
вай Беларусі Будзінас апіша
ў сваім сатырычным рамане
“Дурні”.  А  вядомасць  як
пісьменніку­публіцысту яму
прынесла  яшчэ  прыканцы
1970­х дакументальная апо­
весць “Прамежкавы чалавек”.
У  ёй  Будзінас  упершыню
ўзняў  праблему  савецкага
чалавека як маргінала, што
выйшаў з вёскі, але так  і не
зрабіўся гарадскім.

Прыканцы  80­х  Будзінас
заснаваў “Паліфакт” – адно з

першых недзяржаўных выда­
вецтваў у Беларусі. У ім вый­
шла ўнікальныя кніжная се­
рыя “Вынікі стагоддзя” (анта­
логію  паэзіі  ў  гэтай  серыі
склаў расійскі паэт Яўген Еў­
тушэнка). У “Паліфакце” была
надрукаваная дакументаль­
ная кніга, прысвечаная Зяно­
ну Пазьняку.

Над труной Будзінаса каля
старога  млына  ў  Дудутках,
сярод развітальных прамо­
ваў сваякоў і сяброў пісьмен­
ніка, прагучалі й лісты, якія
даслалі з Прагі Зянон Пазь­
няк і Сяргей Навумчык. Раз­
вітальнае слова сказаў і на­
меснік старшыні БНФ Юрась
Хадыка. Ён гаварыў пра тое,

што  Будзінас  быў  неарды­
нарны і мужны чалавек. Сап­
раўды,  мужнымі  былі  не
толькі  яго  жыццё,  але  і
смерць. Ведаючы пра сваю
смяротную  хваробу,
пісьменнік спрабаваў праца­
ваць да апошняга дня, пера­
магаючы невыносны боль.

Яўген Будзінас не быў пал­
ітыкам,  але  шмат  паспеў
зрабіць для беларускага ад­
раджэння.

І, бадай, галоўнае, што ён
пакінуў  нам  у  спадчыну  –
гэта Дудуткі, маляўнічы ку­
ток Беларусі, які цяпер назаў­
сёды звязаны з яго імем.

ЛітаратарЯўген Будзінас. Мінск, сне-
жань 2003 году, фота з архіву;

Стары млын у Дудутках.


